
'n Lewe van geloof wek geloof
ŉ Preek deur dr. Jannie Erasmus
Die Gereformeerde Kerk Germiston
Liturgie

Votum en Groetseën

Ps.  146:1,2,3,6 (2001)

Geloofsbelydenis

Wet

Sb 9-3:1,2

Gebed

Skriflesing en prediking

Ps. 23:1,3

Nagmaal

Ps. 145

Ps. 147

Gebed

Liefdegawe

Ps. 31:3,4,5,6

Seëngroet
Skets

Teks:  Kolossense 2:7

Verlede week het ons uit Kol 2:6-7a gehoor dat omdat ons Jesus Christus as ons Here ontvang/aangeneem het, ons nou in verbondenheid met Hom moet lewe.  Dit beteken dat ons ons lewens baie naby aan Hom moet lewe. Een van die dinge wat ons moet doen om baie naby aan Hom te lewe, is om vanuit die geloof te lewe.

Die opdrag: lewe vas in die geloof

Duidelik kom die opdrag in Kol 2 om vanuit die geloof te lewe.  Dit is nie maklik om te doen nie. Baie dinge veroorsaak dat ons nie vas in die geloof lewe nie.  Wat maak dit vir jou moeilik om vanuit die geloof te lewe?  Tog moet jy vanuit die geloof lewe as jy Christus navolg.  Konsentreer elke dag daarop om vanuit die geloof te lewe.

Die wyse van uitvoer: soos julle geleer is

Hoe leef ons vas in die geloof?  Ons teks leer ons dat vas in die geloof moete lewe deur te leef soos ons geleer is.  Dit was nie iets wat vanself vir die Kolossensers gekom het nie.  Dit het van hulle inspanning geverg.  

Ons kan net uit die geloof lewe as ons gewortel en gebou is op Christus. Ons kan nie uit ons eie vas in die geloof lewe nie .  Hoe leef jy uit die geloof - eiewillig of soos jy geleer is?

Die resultaat: jy word bevestig in jou geloof

Geloof wek geloof.  Wanneer jy uit die geloof begin lewe, begin jy die die resultaat van jou geloof raaksien.  Jy sien dat die Here bestaan. Jy sien sy antwoord op jou geloof.     So word jy gevestig en bevestig in jou geloof.  

Nagmaal versterk ons in die geloof. Gebruik vanoggend nagmaal doelbewustelik om in jou geloof gewek te word, sodat jy bevestig/gevestig kan word in jou geloof.
Preek
Geliefdes in ons Here Jesus Christus

In Kolossense 2: 6-7 staan daar: 

[image: image1.emf]Kolossense 2:6

Kolossense 2:6

-

-

7

7

6

6

Aangesien julle dan Christus 

Aangesien julle dan Christus 

Jesus as Here aangeneem het, 

Jesus as Here aangeneem het, 

moet julle in verbondenheid met 

moet julle in verbondenheid met 

Hom lewe, 

Hom lewe, 

7

7

in Hom gewortel en op 

in Hom gewortel en op 

Hom gebou, 

Hom gebou, 

vas in die geloof soos 

vas in die geloof soos 

julle geleer is

julle geleer is

, en met 

, en met 

dankbaarheid vervul.

dankbaarheid vervul.


In hierdie preek gaan ons fokus op die woorde wat in geel uitgelig is: Ons moet vas in die geloof lewe, soos ons geleer is.  
Let op, om vas in die geloof te lewe is nie 'n opsie vir 'n gelowige nie 
- dit is 'n plig - 'n opdrag!

Om hierdie opdrag te kan uitvoer, is nie maklik nie.  Om doelbewus elke dag vanuit die geloof te lewe, is seker een van die moeilikste dinge wat 'n gelowige kan doen.  Immers, die dinge wat ons glo is nie die dinge wat ons sien nie.
In Hebreërs 11: 1 staan immers:

Om te glo, is om seker te wees 

Om te glo, is om seker te wees 

van die dinge wat ons hoop, om 

van die dinge wat ons hoop, om 

oortuig te wees 

oortuig te wees 

van die dinge wat 

ons nie sien nie

Gemeente, wanneer ons onthou dat geloof te doen het met die dinge wat ons nie kan sien nie, kan ons verstaan hoekom dit so moeilik is om vanuit die geloof te lewe, want 

· ons reageer soveel makliker op dinge wat ons kan sien.  

· Ons reageer soveel makliker wanneer ons met 'n konkreet, fisiese ding te doen het 

· as wanneer ons met iets te doen het wat ons net maar op hoop en nog nie sien nie.

Hierdie is 'n eeue oue verskynsel onder gelowiges. Die gemeente in Kolosse het ook hierdie probleem ervaar. Daarom dat Paulus die brief waaruit ons teksvers kom aan hulle geskryf het.  Hulle het so gefokus op die dinge wat hulle kon sien en hoor, dat hulle vergeet het om vas te hou aan die dinge wat hulle nie kon sien nie.  So was hulle stadig maar seker besig om hulle geloof te verloor.  

Net soos die gemeente in Kolosse kan ons vergeet om hierdie opdrag van die Here uit te voer om vas in Hom te glo.  Wanneer konkrete, fisieke situasies en dinge ons lewe oorweldig, 

· dan kan ons vergeet om te glo, 

· dan kom ons nie die opdrag na om vas in die geloof te lewe nie.

Kom ŉ noem enkelde dinge wat ek die laaste maande opgemerk het:  

Sedert Novembermaand is dit asof daar ŉ groot negatiwiteit oor ons samelewing gekom het.  Dinge gaan nie meer so goed soos dit gegaan het nie.  Ons is bekommerd:
· Brandstofpryse styg geweldig.

· Rentekoerse het die laaste jaar gestyg.

· Die ANC het ŉ nuwe leier en daar is onsekerheid oor sy bekwaamheid en geskiktheid om die land goed te kan regeer – sou hy aan bewind kom.

· Eskom se kragprobleme maak ons lewe letterlik donker.

· Dit is asof daar ŉ intenser vlaag van misdaad en geweld opgevlam het. 

Gemeente, hierdie lysie van moeilike dinge wat ons beleef kan baie lank raak as ons begin opnoem.  Wat gebeur wanneer ons deur hierdie moeilike dinge gekonfronteer raak?  Wat gebeur wanneer ons hierdie fisiese dinge sien?
Ons raak bang, en moeg, en moedeloos. Ons raak terneergedruk, neerslagtig, negatief en depressief.  Luister bietjie na waaroor ons elke dag gesels: 

· die hooftema van meeste van ons gesprekke is oor hoe moeilik ons dit het.  Ons oorlaai mekaar met klagtes en stories van hoe sleg dit gaan.  

· Volgens koerantberigte het aansoeke vir emigrasie die laaste drie maande drievoudig toegeneem.  Baie mense wil landuit.  Baie van ons sien nie meer kans vir hierdie omstandighede waarbinne ons lewe nie.

Ja, vele van ons informele gesprekke handel oor hierdie negatiwiteit... ... ...  En bitter, bitter min kere vertel ons mekaar oor hoe die Here vir ons sorg te midde van moeilike omstandighede.

Geliefdes, is die rede hoekom ons vergeet om mekaar te vertel van hoe die Here vir ons te midde van moeilike tye sorg 
· nie omdat ons dalk nie meer oplet na die versorgende hand van die Here nie? 
· Ons staar ons so vas teen ons fisiese en konkrete probleme dat ons vergeet om op te kyk na die Here (om in geloof te kyk) en sy versorgende Hand in ons lewe raak te sien!
Duidelik, anders as wat die opdrag in Kolossense 2:7 is, lewe ons nie in geloof nie.  Ons trap in die slaggat om te wil lewe volgens wat ons met ons fisiese oë sien, en nie volgens wat ons in ons harte weet en glo nie!

Nee, die opdrag kom duidelik uit ons teks: ons moet doelbewus vas in die geloof lewe.  Elke dag moet ons daarop konsentreer om vas in die geloof te lewe.  God se opdrag om vas in die geloof te lewe, moet ons uitvoer om waarlik 'n gelowige te wees.  'n Gelowige wat nie vashou aan die geloof nie, is immers geen gelowige meer nie… … 

Broer en Suster, nou kan jy vra: Maar hoe doen ek dit?  

Hoe kan ek die opdrag uitvoer om vas in die geloof lewe?

Ons kan die opdrag uitvoer op presies dieselfde wyse as wat die Kolossensers weer hierdie opdrag kon uitvoer.  Deur die Heilige Gees het geïnspireer het die apostel Paulus hierdie gemeente daaraan herinner om “vas in die geloof te leef, soos hulle geleer is.”

Hoor weer: die Kolossensers het die opdrag gekry om weer “in verbondenheid met Jesus te leef, vas in die geloof, soos hulle geleer is!”

Die Kolossensers het geweet hoe om vas in die geloof te leef. Hulle is vroeër geleer hoe om vas in die geloof te leef.  Enkele jare voor Paulus hierdie brief aan die gemeente geskryf het, is die evangelie in hierdie stad verkondig en het 'n aantal mense in die stad tot geloof gekom.  As jong gelowiges is hulle geleer hoe om vas in die geloof te lewe, en so het die gemeente dan ook aanvanklik gelewe: vas in die geloof!  

Ongelukkig is dit duidelik dat hierdie gemeente later vergeet het wat hulle geleer is. Daarom kom die opdrag nou tot hulle om weer terug te keer na wat vroeër aan hulle onderrig is, sodat hulle uit die geloof kan lewe.  Om vas in die geloof te lewe het beteken dat hulle altyd moes onthou wat hulle in hulle geloof geleer is:  
· Hulle moes die inhoud van hulle geloof nie vergeet nie.  
· Hulle moes dit daagliks onthou.  
· Daarop moes hulle hul lewens bou en nie op die dinge wat daar buite gebeur nie.
Geliefde, wat het jy al alles van jou geloof geleer?

· Wat het jy in die katkisasie geleer?

· Wat het jy al deur preke geleer?

· Wat het jy al deur jou persoonlike Bybellees geleer?

· Wat het jy al deur Bybelstudie van jou geloof geleer?

· Watter ander geleenthede het jy al bygewoon om van jou geloof te leer?

Kom ek lig net enkele sake uit wat ons in ons gemeente die laaste maande van ons geloof geleer het (dit is die wat in geel gemerk is):

· In ons preke: Die laaste weke het ons preke gehad oor die saligsprekings.  Ons het gehoor hoedat ons swaarkry kan verwag omdat ons aan die Here Jesus alleen vashou.  Ons kan belediging, vervolging en leuens oor ons verwag.  Ons moenie dink dat dit maklik in hierdie lewe gaan wees nie.   

Hierdie wêreld is ons woning nie. Hierdie Suid-Afrika waarbinne ons lewe is nog nie die hemel nie.  Dit is ook goed so.  As hierdie die hemel was, sou ons nooit begeer het om kinders van die Here te wees en na sy verlossing te verlang nie.  
En ons is nog hier in Suid-Afrika omdat die Here ons hier geplaas het.  Hy het ŉ roeping vir ons.  Ons moet daardie roeping uitvoer.

Tog, het ons die troos:  ons deel in die koninkryk van die Here.  Daar kom ŉ dag wat Hy ons gaan kom haal.  Ons is nog nie kom haal nie, omdat hy vir ons ŉ taak in hierdie stukkende wêreld het.

· In ons Bybelstudiegroepe:  Die laaste maande behandel ons die boek Handelinge.   Ons het nou al telkemale gesien dat gelowiges bitter swaarkry in hierdie lewe.  Hulle word vervolg, mishandel en selfs doodgemaak.

Tog, ten spyte van al hierdie vervolgings, mishandeling en swaarkry, bly die Here sorg.  Ons sien sy hand duidelik in wat in die geskiedenis gebeur het.  Net so moet ons weet dat die Here ook hier is met ons in Suid-Afrika.  Wanneer ons gehoorsaam aan Hom lewe, weet ons dat Hy ons sal versorg, al beleef ons vervolgings, mishandeling en swaarkry.  

Ja, ons weet Hy is en bly altyd getrou.  Hy sal sorg – al gaan dit hoe swaar.  Daaraan hoef ons nie eers te twyfel nie!

· Naas die preke en Bybelstudies het ons ook ŉ seminaar gehad:  Die seminaar het oor uitbranding gehandel.  Ons het gesien hoedat Moses uitgebrand het.  Ons het gesien hoedat Elia uitgebrand het.  Ons het gesien hoedat Paulus nie uitgebrand het nie.  Ons het gesien hoedat ons (soos Paulus) ons verhouding met die Here altyd eerste moet stel, dan sal ons ook nie uitbrand nie.
Vanaand begin ons weer tydens ons Bybelstudies met ŉ nuwe rondte van die L-10-T kursus wat ons leer hoe om ons geloof uit te leef in ons lewe van elke dag.  Hoe kan jy as vakman, besigheidsman, onderwyser, student, huisvrou elke dag jou geloof in Christus uitleef

Sien julle hoedat ons hierdie laaste maande geleer het hoe ons in die geloof moet lewe?

Geliefdes, nou vra ek: wat maak jy met dit wat jy al van die evangelie gehoor en geleer is?  

· Leef jy dit wat jy gehoor het uit? 

· Óf het jy dit wat jy van die evangelie gehoor het, vergeet?  

Nog meer, 

· maak jy tyd en geleentheid om geleer te word oor hoe om vas in die geloof te lewe?  

· Hoe ernstig is jy oor die bywoning van eredienste en Bybelstudies en ander toerustingsgeleenthede waar jy onderrig kan word om vas in die geloof te lewe?

Vir 103 jaar al word in hierdie gemeente gepreek.  En behalwe vir die prediking is daar ook nog katkisasie en Bybelstudies waar onderrig in die Woord van die Here plaasvind!

Geliefde, 

· was jy gereeld hier om te hoor hoe jy die Woord van die Here in jou lewe kan toepas?

· En as jy hier was, pas jy dit toe wat jy geleer het?

· Leef jy die geloof waarin jy onderrig is?

Hoor die troos uit ons teksgedeelte:

· As jy moeite doen om onderrig en geleer te word oor hoe om vas in die geloof te leef, 

· as jy toepas wat jy geleer is, 

dan volg jy Jesus as jou Here reg na (vas in die geloof) sonder om na links of regs uit te wyk… …    ………………………………………
Nou, wanneer jy in verbondenheid met Christus lewe, omdat jy vas in jou geloof leef soos jy geleer is, sal jy  besondere genade ontvang.  Jy sal agterkom dat 

omdat jy moeite doen om vas in jou geloof te leef, die Here jou in jou geloof bevestig!

Geloof is 'n wonderlike gawe: geloof wek geloof!  Op 'n ander manier gesê: wanneer jy doelbewus daarna streef om te glo, sal jou lewe van geloof jou geloof net sterker en sterker maak.

Immers, as jy in vertroue op die Here iets doen, en jy sien hoe God sorg, sal jou geloof mos net sterker word.

Abraham, die vader van gelowiges het die Here geglo toe die Here vir hom gesê het om te trek na ŉ land toe wat hy nie geken het nie.  Hy het getrek en God het voorsien.
Soms bring die Here dinge oor ons pad wat vir ons baie moeilik lyk.  Doen wat jy oortuig is die Here vir jou vra, en wag dan in vertroue op God se versorging.  Hy sal jou versorg.

· 149 jaar gelede het ŉ groepie gelowiges geworstel met die vraag, moet hulle wegbreek uit die kerk van die dag en die Gereformeerde Kerke herstig.  Hulle het in geloof opgetree en God was met hulle.  Volgende jaar is ons kerkverband 150 jaar oud.

· 103 jaar gelede het ŉ groepie gelowiges geworstel, moet ŉ gereformeerde kerk aan die Oos-Rand gestig word. Hulle het in geloof opgetree en so is die Gereformeerde Kerk Germiston gestig.  Al die Gereformeerde Kerke wat vandag aan die Oos-Rand bestaan, het uit ons (of ons dogtergemeentes) afgestig.  God was getrou.  Hy het voorsien.

· Iets van buite ons kerkverband.  Robert Moffat was ŉ Engelse sendeling wat in die 1800’s in die Noord Kaap sendingwerk onder die Tswanas gedoen het.  Hy het onder andere die eerste Bybel in Tswana vertaal, baie jare voor die eerste Bybel in Afrikaans vertaal is.

Die eerste jare van sy sendingwerk was baie moeilik.  Vir tien jaar het hulle gewerk sonder dat een Tswana tot bekering gekom het. Die Londense Sendinggenootskap het begin dink om hom terug te roep na Engeland.  Tog het ŉ vriend uit Engeland vir mev. Moffat ŉ brief geskryf en gevra of hy nie vir haar iets kan stuur nie.  Sy het laat weet, stuur asb. ŉ nagmaalservies – ons gaan dit nog nodig kry.

Die Here het dit beskik daar ŉ lang oponthoud was vir die Nagmaalservies om die Moffats by Kuruman te bereik.  Ses Tswanas het na 10 jaar tot bekering gekom.  Die Nagmaalservies het Kuruman bereik ŉ dag voor die eerste Nagmaalsviering beplan was.
Wat ŉ lewe van geloof!

Net so moet ons uit geloof lewe.  Of jy nou moet kies oor ŉ werkaanbieding, oor verhuising, oor take wat jy moet doen, laat dit wat jy vanuit jou geloof weet jou lei.  Vertrou dan nie op mense en politici en slegte omstandighede nie.  Nee, vertrou op die Here.
En as jy nie vanuit jou geloofskennis weet wat om te doen en hoe om te vertrou nie, 

· ondersoek die Woord van die Here oor die saak, 

· as die Here vir jou iets belowe, glo dit, want Hy is getrou.  

· Bou jou lewe daarop.

· As die Here van jou verwag om te doen, 

· doen dit.  Hy het ŉ roeping vir jou en verwag dat jy in geloof sal lewe.   Om in geloof te lewe, is om in gehoorsaamheid te lewe.
Ja, wanneer ons in geloof lewe, sal ons dat ons geloof nie tevergeefs is en word ons in ons geloof versterk en opgebou!

Ons gaan nou Nagmaal vier.  Nagmaal is geestelike voedsel wat die Here aan ons gee.  Nagmaal sê dat ons aan Christus deel. 

· Ons deel in sy liggaam en bloed.
Dit beteken dat ons deel in die skuldvergiffenis wat Hy vir ons bewerk het.  Ons is nou kinders van die hemelse Vader.  Ons het ŉ hemelse Vader wat vir ons sorg te midde van die beproewings hier op aarde.  As ons swaarkry, help Hy ons om die swaarkry te dra.

· Maar Nagmaal sê dat ons ook in nog meer deel.  Ons deel in die tafel van die Here.
Die Nagmaalstafel wys vooruit na die feestafel in die koninkryk van God waar ons almal wat in Jesus glo, by sal aansit op die dag wanneer Jesus ons kom haal.

Daarom, lewe in geloof.  
Al kry ons swaar in hierdie lewe – moenie teen die fisiese probleme van hierdie wêreld vas staar nie! Hierdie lewe is nie die een en al nie.  Hierdie lewe is die voorbereiding vir die ware en volle lewe wat wag.  
Kyk in geloof op na God wat jy nie met jou fisiese oë kan sien nie. Vertrou op God vir sorg en bystand te midde van die swaarkry van hierdie lewe.  Hy gee bystand, want Hy is ŉ God wat sorg!  In Jesus Christus is Hy ons hemelse Vader wat lief is vir ons!
AMEN

